
PËR RATIFIKIMIN E LETRËS SË PJESËMARRJES SË KËSHILLIT TË
MINISTRAVE TË REPUBLIKËS SË SHQIPËRISË NË MEMORANDUMIN E
MIRËKUPTIMIT PËR QENDRËN EVROPIANE TË EKSELENCËS KUNDËR

KËRCËNIMEVE HIBRIDE

Në mbështetje të neneve 78, 83, pika 1, dhe 121 të Kushtetutës, me propozimin e Këshillit të
Ministrave,

KUVENDI
I REPUBLIKËS SË SHQIPËRISË

VENDOSI:

Neni 1

Ratifikohet letra e pjesëmarrjes së Këshillit të Ministrave të Republikës së Shqipërisë në
memorandumin e mirëkuptimit për Qendrën Evropiane të Ekselencës kundër Kërcënimeve Hibride,
sipas tekstit që i bashkëlidhet këtij ligji.

Neni 2

Ky ligj hyn në fuqi 15 ditë pas botimit në Fletoren Zyrtare.

Miratuar në datën 12.9.2024.

Shpallur me dekretin nr. 346, datë 27.9.2024, të Presidentit të Republikës së Shqipërisë, Bajram
Begaj.

MEMORANDUMI I MIRËKUPTIMIT
PËR QENDRËN EVROPIANE TË EKSELENCËS KUNDËR KËRCËNIMEVE HIBRIDE

Nënshkruesit e këtij Memorandumi të Mirëkuptimit (në vijim referuar si “Pjesëmarrësit”);
duke pasur parasysh Komunikimin e Përbashkët të Komisionit Evropian dhe Përfaqësuesit të Lartë në

Parlamentin Evropian, dhe Këshillin “Korniza e përbashkët për luftën kundër kërcënimeve hibride, një
reagim i Bashkimit Evropian”, i vendosur në Bruksel më 6 prill 2016, në të cilën Shtetet Anëtare të
Bashkimit Evropian (“BE”) të marrin në konsideratë krijimin e një Qendre Ekselence “kundër
kërcënimeve hibride”;
duke pasur parasysh Deklaratën e Përbashkët të Presidentit të Këshillit Evropian, Presidentit të

Komisionit Evropian dhe Sekretarit të Përgjithshëm të Organizatës së Traktatit të Atlantikut të Veriut
(“NATO”), nënshkruar në Varshavë më 8 korrik 2016, e cila thekson nevojën për BE-në dhe NATO-n,
si dhe shtetet anëtare të BE-së dhe aleatët e NATO-s, për të rritur aftësinë e tyre për luftën kundër
kërcënimeve hibride; dhe
duke pasur parasysh grupin e përbashkët të propozimeve për zbatimin e Deklaratës së Përbashkët

BE/NATO, të miratuar nga Këshilli i Bashkimit Evropian dhe Këshilli i Atlantikut të Veriut më 6 dhjetor
2016, i cili nxit pjesëmarrjen e BE-së dhe të NATO-s, si dhe të shteteve anëtare të BE-së dhe aleatët e
NATO-s, në punën e “Qendrës Evropiane kundër Kërcënimeve Hibride” që do të krijohet në vitin 2017,
kanë rënë dakord si në vijim:

Seksioni 1

Themelimi i Qendrës Evropiane të Ekselencës kundër Kërcënimeve Hibride

Pjesëmarrësit theksojnë se Qendra Evropiane e Ekselencës kundër Kërcënimeve Hibride (në tekstin
e mëtejmë “Qendra”) pritet të krijohet në Helsinki, Finlandë, siç përcaktohet në seksionin 2 të këtij
Memorandumi të Mirëkuptimit.

Seksioni 2
Selia ligjore

Qëllimi është që qendra të ketë një seli ligjore vendëse dhe kapacitet për të ndërmarrë funksionet e saj
në Republikën e Finlandës. Nëpërmjet legjislacionit kombëtar, Qendra pritet të ketë, në territorin e
Republikës së Finlandës, zotësi juridike të nevojshme për ushtrimin e plotë të funksioneve të saj dhe që
i parashikohet nga ligjet e Republikës së Finlandës.

Seksioni 3
Qëllimi dhe funksioni

1. Duke angazhuar personelin dhe duke përdorur burimet e tjera të kontribuara nga Pjesëmarrësit
(“Personeli i Qendrës”), Qendra pritet të shërbejë si një qendër ekspertize që mbështet përpjekjet
individuale dhe të përbashkëta të Pjesëmarrësve për të rritur, aftësitë e tyre civile dhe ushtarake,
qëndrueshmërinë dhe gatishmërinë për të luftuar kërcënimet hibride me fokus të veçantë në sigurinë
evropiane. Qëllimi që Qendra do të ofrojë këtë ekspertizë dhe përvojë të përbashkët për të mirën e të
gjithë Pjesëmarrësve, si dhe të BE-së dhe NATO-s.
2. Gjatë punës së saj, Qendra synon të ndjekë një qasje gjithëpërfshirëse, shumëkombëshe,

multidisiplinare dhe akademike.
3. Për të arritur qëllimin e saj, Qendra pritet të:
a) nxisë dialogun dhe konsultimet në nivel strategjik ndërmjet Pjesëmarrësve, BE-së dhe NATO-s;
b) kryejë kërkime dhe analiza mbi kërcënimet hibride dhe metodat kundër kërcënimeve të tilla;
c) zhvillojë konceptet, të kryejë trajnime dhe të organizojë ushtrime që synojnë rritjen e aftësive

individuale të Pjesëmarrësve, si dhe ndërveprimin ndërmjet Pjesëmarrësve, BE-së dhe NATO-s kundër
kërcënimeve hibride;
d) angazhohet dhe të ftojë për dialog me ekspertë shtetërore dhe joshtetërorë nga një gamë e gjerë

sektorësh dhe disiplinash profesionale; dhe
e) përfshijë ose të bashkëpunojë me komunitetet e interesit, duke u fokusuar në aktivitete specifike

që, së bashku ose vetëm, mund të përbëjnë kërcënime hibride; mbi metodologjitë për të kuptuar natyrën
e këtyre aktiviteteve; dhe mbi mënyrat për të përshtatur organizatat për të trajtuar kërcënime të tilla në
mënyrë më efektive.

Seksioni 4
Organet

1. Organet e Qendrës do të jenë Bordi Drejtues dhe Sekretariati. Sekretariati do të drejtohet nga një
drejtor.
2. Përfaqësuesit e stafit nga BE-ja dhe NATO-ja do të ftohen për t’u bashkuar në aktivitetet e Qendrës,

duke përfshirë pjesëmarrjen në mbledhjet e Bordit Drejtues, megjithatë, me kusht që as NATO-ja dhe
as BE-ja nuk do të jenë pjesëmarrëse në Qendër dhe nuk do të kenë të drejtë vote në Bordin Drejtues.

Seksioni 5
Bordi Drejtues

1. Bordi Drejtues përbëhet nga përfaqësues të Pjesëmarrësve dhe duhet:
a) të emërojë drejtorin e Qendrës;

b) të zgjedhë kryetarin e Bordit Drejtues, i cili do të kryesojë mbledhjet e Bordit Drejtues, për 3 (tre)
vjet;
c) të përcaktojë politikat dhe të miratojë programin e punës së Qendrës;
d) të miratojë buxhetin dhe llogaritë e Qendrës me propozim të drejtorit;
e) të miratojë tarifat vjetore të pjesëmarrjes të përcaktuara në seksionin 7;
f) të miratojë pranimin e Pjesëmarrësve të rinj, në përputhje me seksionin 11;
g) të marrë vendime dhe të miratojë rregullore të brendshme për çështje të përgjithshme të natyrës

teknike, financiare ose administrative, duke përfshirë rregullat e sigurisë së brendshme, që do t’i
bashkëlidhen dokumenteve plotësuese, si shtojcat dhe anekset, të cilat do të jenë pjesë përbërëse e këtij
Memorandumi të Mirëkuptimit;
h) të miratojë udhëzimet e nevojshme për funksionimin e Qendrës dhe të organeve të saj; dhe
i) të miratojë dhe të ndryshojë Rregulloren e Procedurës së Qendrës.
2. Vendimet duhet të merren me konsensus të anëtarëve të Bordit Drejtues të pranishëm dhe që kanë

të drejtë vote, përveç nëse parashikohet ndryshe në këtë Memorandum të Mirëkuptimit ose në
Rregulloren e Procedurës. Konsensusi përcaktohet me votën e çdo pjesëmarrësi “pro”, “kundër” ose
“abstenim” nga votimi. Në mënyrë që një vendim të miratohet, duhet të ketë të paktën një votë “pro”.
Nëse votohet “kundër”, vendimi nuk miratohet me konsensus.

Seksioni 6
Sekretariati

Sekretariati, i kryesuar nga drejtori, përbëhet nga personeli i Qendrës.
Sekretariati:
a) menaxhon administrimin dhe funksionet e përbashkëta të Qendrës: trajnime, ushtrime dhe

konsultime, kërkime dhe teknologji;
b) mirëmban dhe administron faqen e internetit të Qendrës;
c) analizon dhe koordinon aktivitetet përkatëse të komuniteteve të interesit;
d) përgatit dhe organizon mbledhjet e Bordit Drejtues; dhe
e) bashkëpunon dhe komunikon me Pjesëmarrësit, BE-në dhe NATO-n.

Seksioni 7
Burimet

1. Buxheti i Qendrës, i cili pritet të mbulojë kostot që lidhen me pjesëmarrjen, në varësi të
disponueshmërisë së fondeve dhe në përputhje me ligjet dhe rregulloret në fuqi, përbëhet nga:
a) tarifat vjetore të pjesëmarrjes; dhe
b) kontributet financiare vullnetare;
2. Finlanda është përgjegjëse për kostot që lidhen me mirëmbajtjen e objekteve të Qendrës, të tilla si

marrja me qira e objekteve dhe kostot e jashtme të sigurisë.
3. Pjesëmarrësit, si dhe organizatat ndërkombëtare të ftuara, mund t’i sigurojnë Qendrës burime të

tjera dhe kontribute në natyrë, si personeli, në varësi të disponueshmërisë së fondeve dhe në përputhje
me ligjet dhe rregulloret në fuqi.
4. Kushtet dhe afatet që lidhen me çdo ofrim të tillë të personelit nga çdo pjesëmarrës, ose mbështetje

nga organizatat ndërkombëtare të ftuara, duhet të përcaktohen në dokumente shtesë, të tilla si anekset
dhe shtojcat e Memorandumit të Mirëkuptimit, të cilat do të përbëjnë një pjesë integrale e këtij MM-je.

Seksioni 8
Siguria

1. Republika e Finlandës është përgjegjëse për sigurinë e jashtme të Qendrës.
2. Drejtori ose një person i caktuar është përgjegjës për sigurinë brenda Qendrës, duke përfshirë

menaxhimin e vizitave, lejet e sigurisë dhe sigurinë e informacionit, duke vepruar në përputhje me
rregulloret e sigurisë së Qendrës të miratuara nga Bordi Drejtues.

3. Informacioni konfidencial i ruajtur, menaxhuar, gjeneruar, transmetuar ose shkëmbyer sipas këtij
Memorandumi Mirëkuptimi, ose në lidhje me ndonjë aktivitet të Qendrës, duhet t’u nënshtrohet
kushteve të çdo marrëveshjeje të zbatueshme në lidhje me sigurinë dhe mbrojtjen e tyre.
4. Rregullat e brendshme të sigurisë së Qendrës duhet të përcaktojnë kërkesat minimale të përbashkëta

për mbrojtjen e informacionit konfidencial të menaxhuar në Qendër sipas rastit. Në rast se këto rregulla
nuk janë në përputhje me ose janë më pak mbrojtëse se çdo Marrëveshje Informacioni, do të
mbizotërojnë kushtet e kësaj Marrëveshjeje.

Seksioni 9
Zgjidhja e mosmarrëveshjeve

Pjesëmarrësit synojnë të zgjidhin çdo mosmarrëveshje në lidhje me interpretimin ose zbatimin e këtij
Memorandumi Mirëkuptimi vetëm nëpërmjet konsultimeve, pa përfshirë ndonjë gjykatë kombëtare ose
ndërkombëtare ose palë të tretë.

Seksioni 10
Nënshkrimi dhe data e hyrjes në fuqi

1. Ky Memorandum Mirëkuptimi fillimisht do të jetë i disponueshëm për nënshkrim nga Qeveria e
Republikës së Austrisë, Mbretëria e Danimarkës, Republika e Estonisë, Republika e Finlandës, Republika
e Francës, Republika Federale e Gjermanisë, Republika Italiane, Republika e Letonisë, Republika e
Lituanisë, Mbretëria e Holandës, Mbretëria e Norvegjisë, Republika e Polonisë, Mbretëria e Spanjës,
Mbretëria e Suedisë, Mbretëria e Bashkuar e Britanisë së Madhe dhe Irlandës së Veriut dhe Shtetet e
Bashkuara të Amerikës.
2. Ky Memorandum Mirëkuptimi pritet të hyjë në fuqi në datën në të cilën 5 (pesë) nga shtetet e

renditura në paragrafin 1 të këtij seksioni, duke përfshirë Qeverinë e Republikës së Finlandës, e kanë
nënshkruar atë. Sekretariati duhet t’i informojë ata nënshkrues për datën e hyrjes në fuqi.
3. Për çdo shtet të renditur në paragrafin 1, që nënshkruan Memorandumin e Mirëkuptimit pasi ai të

ketë hyrë në fuqi, Memorandumi i Mirëkuptimit hyn në fuqi në datën e nënshkrimit të tij.

Seksioni 11
Pjesëmarrja shtesë

1. Pasi Memorandumi i Mirëkuptimit të ketë hyrë në fuqi, Bordi Drejtues, me një vendim të marrë
nga shumica e thjeshtë, mund të ftojë Qeverinë e çdo shteti që nuk listohet në paragrafin 1 të seksionit
10 që është anëtar në BE ose NATO për të marrë pjesë në bashkëpunimin, sipas këtij Memorandumi
Mirëkuptimi.
2. Në rast se zgjedh të marrë pjesë, qeveria e çdo shteti të ftuar, sipas paragrafit 1 të këtij seksioni,

pritet të njoftojë Sekretariatin për synimin e vet për të marrë pjesë. Për këtë Shtet, Memorandumi i
Mirëkuptimit synohet të hyjë në fuqi dhe Shteti në fjalë bëhet pjesëmarrës, në datën e marrjes së njoftimit
nga Sekretariati.

Seksioni 12
Ndryshimet

KyMemorandumMirëkuptimi mund të ndryshohet në çdo kohë me pëlqimin e përbashkët me shkrim
të Pjesëmarrësve. Sekretariati njofton Pjesëmarrësit në rast se një ndryshim hyn në fuqi.

Seksioni 13
Vlefshmëria dhe heqja dorë

1. Ky Memorandum Mirëkuptimi është nënshkruar për një periudhë të pacaktuar.

2. Një pjesëmarrës mund të tërhiqet nga ky Memorandum Mirëkuptimi në çdo kohë, por duhet të
përpiqet të njoftojë me shkrim Sekretariatin 3 (tre) muaj përpara për tërheqjen, i cili duhet të njoftojë
menjëherë Pjesëmarrësit e tjerë për këtë njoftim, me kusht që, megjithatë, angazhimet sipas seksionit 8
duhet t’i mbijetojnë çdo ndërprerjeje të këtij Memorandumi Mirëkuptimi ose tërheqjeje nga ndonjë
pjesëmarrës.

Seksioni 14
Ndërprerja

1. Ky Memorandum Mirëkuptimi mund të ndërpritet nëse në çdo kohë pasi të hyjë në fuqi ka më pak
se 4 (katër) pjesëmarrës, ose nëse Republika e Finlandës vendos të ndërpresë pjesëmarrjen e vet.
2. Nëse Memorandumi i Mirëkuptimit ndërpritet, pritet që Pjesëmarrësve do t’u lejohet 6 (gjashtë)

muaj nga çdo njoftim i ndërprerjes për të mbyllur çdo veprimtari sipas këtij Memorandumi të
Mirëkuptimit, që ishin duke u zhvilluar në momentin e kësaj ndërprerjeje, me kusht që, megjithatë, se
angazhimet sipas seksionit 8 duhet t’i mbijetojnë çdo ndërprerjeje të këtij Memorandumi të Mirëkuptimit
ose tërheqjes nga ndonjë pjesëmarrës.

Seksioni 15
Marrëdhënia me të drejtën kombëtare dhe ndërkombëtare

1. Ky Memorandum Mirëkuptimi nuk garanton asnjë të drejtë ose detyrim, sipas ligjit ndërkombëtar
ose ligjeve të ndonjë pjesëmarrësi.
2. Ky Memorandum Mirëkuptimi nuk është i pranueshëm për regjistrim sipas nenit 102 të Kartës së

Kombeve të Bashkuara.
Ky Memorandum Mirëkuptimi është nënshkruar në Helsinki më 11 prill në një kopje origjinale në

gjuhën angleze. Kopja origjinale e këtij Memorandumi Mirëkuptimi duhet të mbahet nga Sekretariati, i
cili duhet t’i dërgojë kopje të vërtetuara secilit prej Pjesëmarrësve.

Për Qeverinë e Republikës së Austrisë
Për Qeverinë e Mbretërisë së Danimarkës
Për Qeverinë e Republikës së Estonisë
Për Qeverinë e Republikës së Finlandës
Për Qeverinë e Republikës së Francës
Për Qeverinë e Republikës së Gjermanisë
Për Qeverinë e Republikës së Italisë
Për Qeverinë e Republikës së Letonisë
Për Qeverinë e Republikës së Lituanisë
Për Qeverinë e Mbretërisë së Holandës
Për Qeverinë e Mbretërisë së Norvegjisë
Për Qeverinë e Republikës së Polonisë
Për Qeverinë e Mbretërisë së Spanjës
Për Qeverinë e Mbretërisë së Suedisë
Për Qeverinë e Mbretërisë së Bashkuar të Britanisë së Madhe dhe Irlandës së Veriut
Për Qeverinë e Shteteve të Bashkuara të Amerikës

SHTOJCA A

DREJTUAR: Drejtores Teija Tiilikainen, Qendra Evropiane e Ekselencës kundër Kërcënimeve
Hibride
PËR DIJENI TË: Kryetarit Jarmo Lindberg, Bordi Drejtues i Qendrës Evropiane të Ekselencës

kundër Kërcënimeve Hibride
DATA:

LETËR INTERESI
NË LIDHJE ME PJESËMARRJEN NË MEMORANDUMIN E MIRËKUPTIMIT PËR

QENDRËN EVROPIANE TË EKSELENCËS KUNDËR KËRCËNIMEVE HIBRIDE

Kjo letër shpreh interesin e qeverisë së Republikës së Shqipërisë për të marrë pjesë në Qendrën
Evropiane të Ekselencës kundër Kërcënimeve Hibride (Hybrid CoE) me qendër në Helsinki, Finlandë.
Pika kryesore e kontaktit, në lidhje me interesin e qeverisë së Republikës së Shqipërisë për të marrë

pjesë, do të jetë z. Igli Tafa, drejtor i përgjithshëm i Autoritetit Kombëtar për Certifikimin Elektronik
dhe Sigurinë Kibernetike, email: igli.tafa@cesk.gov.al.
Ju falënderojmë për marrjen në konsideratë të kësaj letre interesi dhe jemi në pritje të përgjigjes suaj.

Me respekt,
Igli Tafa
(Nënshkrimi)

SHTOJCA B

NJOFTIM
LIDHUR ME PJESËMARRJEN NË MEMORANDUMIN E MIRËKUPTIMIT PËR

QENDRËN EVROPIANE TË EKSELENCËS KUNDËR KËRCËNIMEVE HIBRIDE

Këshilli i Ministrave i Republikës së Shqipërisë,
duke pranuar arsyetimet e përcaktuara në Memorandumin e Mirëkuptimit (në vijim i referuar si “MM”)

për Qendrën Evropiane të Ekselencës kundër Kërcënimeve Hibride (në vijim e referuar si “Qendra
Evropiane e Ekselencës kundër Kërcënimeve Hibride”), si dhe vendimet e marra nga Bordi Drejtues i
Qendrës Evropiane të Ekselencës kundër Kërcënimeve Hibride, si miratimi i Rregullave të Procedurës
dhe rregulloreve të brendshme; dhe
duke pasur parasysh që Bordi Drejtues i Qendrës Evropiane të Ekselencës kundër Kërcënimeve Hibride

ka vendosur të ftojë Republikën e Shqipërisë që të marrë pjesë në bashkëpunim në kuadër të
Memorandumit të Mirëkuptimit për Qendrën Evropiane të Ekselencës kundër Kërcënimeve Hibride,
nëpërmjet kësaj shkrese njofton pjesëmarrjen në Memorandumin e Mirëkuptimit për Qendrën

Evropiane të Ekselencës kundër Kërcënimeve Hibride, i cili ka hyrë në fuqi më 11 prill 2017,
dhe informon se përfaqësuesi i tij kombëtar do të emërohet nga Autoriteti Kombëtar i Sigurisë

Kibernetike dhe tarifa vjetore e pjesëmarrjes do të paguhet nga Autoriteti Kombëtar i Sigurisë
Kibernetike.
Në datën e marrjes së këtij njoftimi nga Sekretariati, Këshilli i Ministrave i Republikës së Shqipërisë

do të bëhet pjesëmarrëse në MM.
Për Këshillin e Ministrave të Republikës së Shqipërisë
Vendi, data: .........................................
Pozicioni: Ministër për Evropën dhe Punët e Jashtme
Emri: Igli Hasani
Nënshkrimi:
Njoftimi merret nga Sekretariati:
Vendi, data: Helsinki, ..........................
Pozicioni: Drejtor i Qendrës Evropiane të Ekselencës kundër Kërcënimeve Hibride
Emri: Teija Tiilikainen
Nënshkrimi:

mailto:igli.tafa@cesk.gov.al

